
					ఈ పుట అచ్చుదిద్దబడ్డది

నొండొండ ఘనదీప్తు లొడవ నాకసము - నిండి మండుచునుండ నిశితాస్త్ర మినజు

నురమాడ నేసిన నుచ్చి యాయమ్ము - ధరఁ గాడె నత్తఱి దానవు లార్వఁ

దరుచరు లెల్ల నుద్దతి బాష్పధార - లురుళింప నర్కజుఁ డొరలుచుఁ గూలె

భుజబలాఢ్యుఁడు శరభుఁడు ఋషభుండు - గజుఁడు గవాక్షుండు గవయుండు నలుఁడు

జ్యోతిర్ముఖుం డది చూచి కోపమున - నాతతగతిఁ బర్వతావనీజముల

నడరించి రతనిపై నవి యెల్ల నతఁడు - నడుమనే తునిమి వానరుల నేడ్వురను

నొక్కొక్కయమ్ముల నుర్వరమీఁద - గ్రక్కునఁ జచ్చినగతి నుండనేసె.

నాలోన హనుమంతుఁ డాయోధపతులు - గూలుటయును జూచి కోపంబుతోడ

నసురాధినాథుని యరదంబుమీఁది - కసమున లంఘించి యతనితో ననియె.

“దేవేంద్రుఁ డాదిగా దివిజుల నెల్ల - రావణ! మఱి యక్షరాక్షసకోటిఁ

ద్రుళ్ళడంచితి నని త్రుళ్లెద వీవు - చెల్లదు రోరి! నీ చే వడఁగింతు3270

నున్నతిఁ జిరకాల ముర్విపై బ్రతికి - యున్ననీమీఁద నాయున్నతంబైన

వలకేలు నేఁడు రావణ! యిదె చూడు - మలమి సాగెడు దనయంతన పేర్చి

యిదె నిన్ను బొరిఁగొని యేచి యంతకుని - సదనంబు కనుపక సైఁపను నిజము”

అని పేర్చి పలికిన హనుమంతుమాట - విని రావణుఁడు క్రోధవికృతాస్యుఁ డగుచు

"గలితనంబును లావు గలదేని నీవు - నలు వొప్ప నుప్పొంగి నను మున్నుబొడిచి

పేరు గొమ్మిటమీఁదఁ బేర్చిన నీదు - శూరతయును లావుఁ జూచి యే నేచి

పొడిచెద" ననుడు నద్భుతశౌర్యుఁ డగుచుఁ - గడఁగి మారుతి దశకంఠునిఁ జూచి

“దేవదేవుఁడు రామదేవుండు పనుప - నీవీటిలో మేదినీపుత్త్రి వెదకి

తడయక పొడగాంచి తగ విన్నవించి - వెడలి యేఁ బోవుచో విక్రమస్ఫురణ

నీతోఁట నుగ్గాడి నీలంకఁ గాల్చి - నీతనూభవుఁ జంపి నిన్ను దట్టించి

యుక్కున నిలిచి దైత్యులు చూచుచుండఁ - జక్క నెప్పటిత్రోవఁ జన్న నాలావు

నేఁడు చూచెద వని నీవాఁడె దుబ్బి - నాఁ డెందుఁ బోతివి నాకారి! నీవు?"

అనవుడు కోపించి హనుమంతు వక్ష - మనువొప్పఁ బొడిచె నయ్యసురేశ్వరుండు

పొడిచిన స్రుక్కియుఁ బోనీక యతఁడు - పిడికిట రావణుఁ బెట్టుగాఁ బొడిచెఁ

బెనుగాలి యడఁచిన బిట్టు కంపించు - ఘనవృక్షమును బోలి కంపించె నసుర

యంతట నొచ్చిన యసురేశుఁ జూచి - యెంతయు నార్చి రయ్యింద్రాదు లెల్ల

దనుజాధిపతియు నంతనె మూర్ఛ దెలిసి - హనుమంతుఁ జూచి యిట్లను “నీబలంబు

గడు మెచ్చవచ్చు నీఘనముష్టిహతిని - గడఁకతోఁ బ్రేతలోకముఁ జూచి వచ్చె

దేవారి!" యనుడు నద్ధీరాత్ముఁ డనియె - "రావణ! విను మీవు ప్రాణంబుతోడ

నున్నవాఁడ విదేల? యురక నాలావు - సన్నుతించెదు లజ్జ జనియింప నాకు"
3290

నని పల్కి “నీవు న న్నటు పిడికిటను - గొను మొనపో” టన్నఁ గొను మని యతఁడు

		 ఈ పేజీలో చివరి మార్పు 12 ఫిబ్రవరి 2024న 21:43కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

